Добар и убав ден на сите,
Ден во кој го чествуваме мајчиниот јазик, нашиот најразбирлив соговорник во сопствените мисли, нашето Јас. 
Големиот Крсте Петков Мисирков запиша: „Милоста кон народниот јазик е наш долг и наше право. Ние сме должни да го милуваме нашиот јазик, зашто тој е наш, исто така како што е наша Татковината”. 
А „Јазикот е нашата единствена Татковина“, запиша, како поука и како порака, единствениот Блаже Конески.
Почитувани,

Ви се обраќам со благодарност за вашиот придонес во чувањето и зачувувањето на македонскиот јазик, нашиот мајчин јазик. Чувајќи го, ја чуваме и Татковината. Мајчиниот јазик е ДНК на секој човек, јазикот е идентитет, јазикот е код навезен на најубавата руба.
Генерации лингвисти македонисти ги носат товарот и одговорноста на зборовите на Мисирков - со милост да се врати долгот кон сопствениот јазик.

Во тоа, Министерството за култура е ваш несомнен сојузник. Зашто поддршката и афирмацијата на македонскиот јазик се само дел од активностите што  Министерството за култура во изминатиот период  ги реализираше за подобрување на мерките за заштита на македонскиот јазик како дел од нашето непроценливо културно наследство. 
Една од последните активности е дигитализацијата на над 5 милиони уникатни записи токму тука, во трезорот, во Институтот за македонски јазик. Министерството за култура, во соработка со Фондот за иновации, го  почна овој макотрпен, но исклучително важен потфат. Дигитализацијата, како трајна заштита на нематеријалното културно наследство, е наш врвен приоритет. Ние сме должни да ги заштитиме нашата култура и историјата на нашиот јазик. 
Исто така, Министерството за култура, преку Годишните конкурси за поддршка на проекти од национален интерес и преку другите  механизми, секогаш е подадена рака за поддршка во зачувувањето и промовирањето на мајчиниот јазик.

Изразувам благодарност и до сите други сродни институции кои се грижат за јазиците, до сите учители, истражувачи, професори, автори, писатели, медиумски работници и поединци кои низ својата професија го чуваат и го негуваат мајчиниот јазик. 
Зашто односот кон јазикот е и однос кон Татковината - дури и кога сме далеку од неа. 
Ви благодарам и честит да е Меѓународниот ден на мајчиниот јазик!
